Монгол Улсын Их Хурлын 2012 оны хаврын ээлжит чуулганы Аюулгүй байдал, гадаад бодлогын байнгын хорооны 2012 оны 05 дугаар сарын 22-ны өдөр (Мягмар гариг)-ийн хуралдаан 10 цаг 10 минутад Төрийн ордны “А” танхимд эхлэв. 

Байнгын хорооны дарга, Улсын Их Хурлын гишүүн Э.Мөнх-Очир ирц, хэлэлцэх асуудлын дарааллыг танилцуулж, хуралдааныг даргалав. 


Хуралдаанд ирвэл зохих 21 гишүүнээс 13 гишүүн ирж, 61.9 хувийн ирцтэй байв.

Чөлөөтэй:
Сү.Батболд, Х.Наранхүү, Д.Одхүү;

Өвчтэй: С.Баяр;
Тасалсан: С.Оюун, О.Чулуунбат, Ц.Шинэбаяр, Л.Гансүх
Нэг. Батлан хамгаалахын сайд Ж.Энхбаярын хийсэн мэдэгдэлтэй холбогдуулан Улсын Их Хурлын гишүүн Р.Гончигдоржийн тавьсан асуулгын хариу


Хэлэлцэж буй асуудалтай холбогдуулан Улсын Их Хурлын Аюулгүй байдал, гадаад бодлогын байнгын хорооны зөвлөх Э.Эрдэнэсүрэн, референт П.Туяа, С.Энхцэцэг нарын бүрэлдэхүүнтэй ажлын хэсэг байлцав.


Асуулгын хариуг Улсын Их Хурлын гишүүн Р.Гончигдорж уншиж танилцуулав.

Улсын Их Хурлын гишүүдээс асуулт, санал гараагүй болно.

Улсын Их Хурлын гишүүд асуулгыг хариуг сонсов. 

Уг асуудлыг 10 цаг 25 минутад хэлэлцэж дуусав.

Хоёр. “Авлигын эсрэг олон улсын академийг олон улсын байгууллага болгон үүсгэн байгуулах тухай хэлэлцээр”-т нэгдэн орох тухай (зөвшилцөх)
Хэлэлцэж буй асуудалтай холбогдуулан Гадаад харилцааны сайд Г.Занданшатар, Гадаад харилцааны яамны Гэрээ, эрх зүйн газрын дэд захирал А.Төмөр, Авлигатай тэмцэх газрын Урьдчилан сэргийлэх, соён гэгээрүүлэх хэлтсийн дарга Д.Дуламсүрэн, Авлигатай тэмцэх газрын Гадаад харилцааны хэлтсийн мэргэжилтэн Т.Тамир, Улсын Их Хурлын Аюулгүй байдал, гадаад бодлогын байнгын хорооны зөвлөх Э.Эрдэнэсүрэн, референт П.Туяа, С.Энхцэцэг нарын бүрэлдэхүүнтэй ажлын хэсэг байлцав.

Хэлэлцээрт нэгдэн орох тухай асуудлыг Гадаад харилцааны сайд Г.Занданшатар танилцуулав.

Уг асуудалтай холбогдуулан Улсын Их Хурлын гишүүн Я.Батсуурийн  асуусан асуултад Улсын Гадаад харилцааны сайд Г.Занданшатар хариулж, тайлбар хийв.

Улсын Их Хурлын гишүүн Н.Ганбямба, Н.Энхболд, Я.Батсуурь, Э.Мөнх-Очир нар санал хэлэв.
Э.Мөнх-Очир: - “Авлигын эсрэг олон улсын академийг олон улсын байгууллага болгон үүсгэн байгуулах тухай хэлэлцээр”-т нэгдэн орох асуудлыг дэмжье  гэсэн саналтай гишүүд гараа өргөнө үү.

           Зөвшөөрсөн: 
  12

Татгалзсан:
    1

Бүгд:
   13

Гишүүдийн олонхийн саналаар дэмжигдлээ.

Уг асуудлыг хэлэлцэн зөвшилцсөн тухай болон Байнгын хорооноос гаргасан санал, дүгнэлтийг Засгийн газарт хүргүүлэхээр тогтов.

Хуралдаан 10 цаг 40 минутад өндөрлөв. 

Тэмдэглэлтэй танилцсан:

АЮУЛГҮЙ БАЙДАЛ, ГАДААД 

БОДЛОГЫН БАЙНГЫН
ХОРООНЫ ДАРГА





          Э.МӨНХ-ОЧИР
Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ







М.НОМИНДУЛАМ
МОНГОЛ УЛСЫН ИХ ХУРЛЫН 2012 ОНЫ ХАВРЫН ЭЭЛЖИТ ЧУУЛГАНЫ АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 05 ДУГААР САРЫН 22-НЫ ӨДӨР (МЯГМАР ГАРИГ)-ИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ
Хуралдаан 10 цаг 10 минутад эхлэв.
Э.Мөнх-Очир: - Гишүүдийн өглөөний амар амгаланг айлтгая. За өнөөдрийн хурлын ирц Э.Мөнх-Очир гишүүн байна, Р.Амаржаргал гишүүн яасан гэлээ? Орж ирж байгаа, Я.Батсуурь гишүүн байна, С.Баяр гишүүн өвчтэй, Л.Болд гишүүн байна, Л.Гансүх гишүүн орж ирж байгаа гэсэн, Н.Ганбямба гишүүн байна, Р.Гончигдорж гишүүн байна, Г.Занданшатар гишүүн байна, Даш.Зоригт сайд хажуу талын уулзалтаас орж ирнэ гэж байгаа сайд нарын уулзалтаас орж ирнэ, Х.Жекей гишүүн орж ирж байна, Х.Наранхүү гишүүн  гадаадад томилолттой байгаа, Д.Одхүү гишүүн орон нутагт томилолттой, Д.Хаянхярваа гишүүн байна, Ц.Шинэбаяр гишүүн орон нутагт томилолттой байгаа, Нямаагийн Энхболд гишүүн байна. Ингээд ирц хэд болчихов, 11 гэдэг чинь 52,3-тай. За хуралдааныг эхэлснийг мэдэгдье. Өнөөдрийн хэлэлцэх асуудлаар 2  асуудал байна. Нэгд нь Батлан хамгаалахын сайд Ж.Энхбаярын хийсэн мэдэгдэлтэй холбоотой Р.Гончигдорж гишүүний асуултын хариуг танилцуулах ийм юм байгаа. Хоёрт “Авлигын эсрэг олон улсын академийг олон улсын байгууллага болгон үүсгэн байгуулах тухай хэлэлцээр”-т нэгдэн орох тухай (зөвшилцөх) гэсэн асуулт байгаа. За ингээд хэлэлцэх асуудлаа баталъя гэсэн гишүүд саналаа өгнө үү. 

 
11-ээс 8.


За баярлалаа. За ингээд Р.Гончигдорж гишүүнийг та асуултынхаа хариуг танилцуулна уу? за Р.Гончигдорж гишүүн.


Нэг. Батлан хамгаалахын сайд Ж.Энхбаярын хийсэн мэдэгдэлтэй холбоотой Р.Гончигдорж гишүүний асуулгын хариуг танилцуулах
Р.Гончигдорж: - За баярлалаа. Монгол Улсын Ерөнхий сайд Сүхбаатарын Батболдод Улсын Их Хурлын тухай хуулийн 33.33.7 дахь хэсэгт заасны дагуу асуулга тавьсан юм. Энэ асуулга нь Засгийн  газрын гишүүн Батлан хамгаалахын сайд Ж.Энхбаярыг огцруулах тухай Улсын Их Хурлын гишүүн Э.Бат-Үүл, Р.Гончигдорж нар өргөн мэдүүлсэн Улсын Их Хурлын тогтоолын төслийг Улсын Их Хурал дахь Монгол Ардын намын бүлэг хэлэлцэх үед Ж.Энхбаяраас бэлтгэж, гишүүдэд тараасан, түүний гарын үсэг бүхий бичигт: 

Харин мэргэн буучдыг тусгайлан сургах ёстой бэлдэх ажил одоогоос жил орчмын өмнө эхэлсэн тухай надад болон холбогдох албан тушаалтан илтгэсэн болно. Зэвсэгт хүчний Жанжин штабын шийдвэр гаргаж, эхний ээлжинд 2011 оны 11 сарын 11-нд 015 анги дээр 60 хүн бэлтгэсэн бөгөөд энэ оны 3 сард дараагийн ээлжийн хүмүүсийг бэлтгэхээр Америкийн Нэгдсэн Улсаас тусгай анги салбарын мэргэжлийн мэргэн буудагч ирэх гэж байгаа билээ гэж нээлттэйгээр мэдээлсэн. Энэ бичиг мөн бүрэн эхээрээ маргаашийнх нь “Үндэсний шуудан” сонинд хэвлэгдсэн бөгөөд мөн  энэхүү бичигтэй Монгол Улсын Их Хурлын Аюулгүй байдал, гадаад бодлогын байнгын хорооны гишүүдэд гэж хаяглаж нээлттэйгээр гишүүдэд тарааж, мөн хуралдаан дээр хэлэлцэгдсэн билээ. Дээрх бичигт ишлэл болгон танд бичсэн хэсэг нь Төрийн нууцын тухай Монгол Улсын хуулийн 5.1.2 болон 2 дахь хэсэгт заасан Төрийн нууцад хамааруулах зүйлийн хүрээнд багтаж,  Төрийн нууцын жагсаалтыг батлан тухай Монгол Улсын хуулиар тогтоосон жагсаалтын 6, 21, 22, 25 дугаар заасан Төрийн нууцад хамаарагдах гэж би үзэж байна. Иймд Ерөнхий сайд таныг дээр дурдсан Төрийн нууц задарсан Батлан хамгаалахын сайд Ж.Энхбаяр Төрийн нууц задалсан байж болох тухай асуудлаар Төрийн нууцын тухай Монгол Улсын хуулийн 13.1.3 болон 13.1.6-ийн дагуу зохих арга хэмжээ авч өгнө үү гэсэн ийм асуултыг тавьсан юм. Тэгээд энэ асуултад Засгийн газрыг төлөөлж Хэрэг эрхлэх газрын дарга, сайд Ч.Хүрэлбаатараас бичиг ирсэн. Энэ бичиг дээр бол Зэвсэгт хүчин Жанжин штабын даргын 2011 оны 11 сарын 11 өдрийн А664 тоот эл тушаалын дагуу явагдсан мэргэн буучдыг бэлтгэх дамжаанд төлөвлөгөөний дагуу хийгдсэн нууцын зэрэглэл хамаарахгүй арга хэмжээ байсан гэж тэгээд тушаалыг хавсаргалаа гэсэн хариутай. Мөн Америкийн Нэгдсэн Улстай ямар нэг нууц гэрээ хэлэлцээр байгуулсан юм байхгүй  мэргэн буудагчдыг бэлтгэх талаар гэж ингэж тайлбар хийгээд тэгээд нууц задлах, нууцыг задруулах гэдэг ойлголтод албан ёсоор Төрийн нууцын зэрэглэлийг тодорхойлсон тэмдэг дарж, төлөөлүүлсэн нэр, шифр, дугаарыг тавьж, бүртгэсэн баримт бичгийг буюу хуулбарыг санаатайгаар бусдад дамжуулах, эсхүл алдаж үрэгдүүлэх асуудлыг хамаардаг учир Батлан хамгаалахын сайд Ж.Энхбаяр танилцуулгадаа илээр гаргасан тушаалаар явагдсан арга хэмжээний талаарх мэдээллийг тусгасан. Түүнийг хэн нэгэн хүн сонинд нийтлүүлснийг нууцыг задалсан буюу нууцыг задруулсан гэж үзэх үндэслэлгүй гэж ийм хариу ирсэн юм. Энэ хариугаа бэлтгүүлж байх явцад Монгол Улсын Төрийн нууцын тухай хуулиар Төрийн нууцын хадгалалт, хамгаалалт, түүнд хяналт тавих, хэрэв Төрийн нууц задарсан бол түүнтэй холбогдсон хэрэг бүртгэх, мөрдөн байцаах үйл ажиллагааг бүрэн эрхийнхээ дагуу Тагнуулын Ерөнхий газар явуулдаг. Тагнуулын Ерөнхий  газрын ирүүлсэн бичиг дээр тулгуурласан, эдгээр бичгүүд нь ямар нэг тийм нууцын зэрэглэлгүй бичгүүд байгаа юм. Эндээс би хоёр зүйлийг онцолъё. 

Нэгдүгээрт нь бол юу тодорхой болсон гэвэл Ж.Энхбаяр сайд Монгол Ардын бүлэг болон Ардын намын бүлэг болон манай Гадаад бодлого, аюулгүй байдлын байнгын хороон дээр өөрийгөө хамгаалах зорилготойгоор тараасан бичигтээ Америкийн Нэгдсэн Улстай хамтарч мэргэн буучдыг бэлтгэсэн, мэргэн буучдыг бэлтгэхээр одоо төлөвлөж байгаа тухай өгсөн мэдээлэл нь худлаа мэдээлэл байсан. Энэ нь өөрийгөө 7 сарын 1-тэй холбогдуулж, мэргэн буучдыг бэлтгэх асуудлын ач холбогдлыг ярьж байсан тэр ярианаасаа одоо бултах арга хэрэглэхдээ Америкийн Нэгдсэн Улсыг энд оролцсон мэтээр бичсэн. Энэ асуудал нь өөрөө олон талт болон хоёр талын харилцаа, ялангуяа Батлан хамгаалах талаар хамтарч ажиллаж байгаа харилцаанд сэв суулгаж болзошгүй, цаашлаад бусад гуравдагч орнуудын талаар энэ талаар бас нэлээн болгоомжилсон, эргэлзсэн янз янзын байр суурь илэрхийлж болзошгүй. Том агуулгаараа бол Монгол Улсын Үндэсний аюулгүй байдалд бас энэ нь хохирол учруулж болзошгүй асуудал байсан учраас Үндэсний аюулгүй байдлын нарийн бичгийн дарга Ц.Энхтүвшинд Америкийн Нэгдсэн Улстай Гадаад харилцаа, хамтын ажиллагааны хүрээнд ийм гэрээ байгуулж, мэргэн буучдыг бэлтгэж байсан эсэх тухай асуудлаар тодруулж өгөхийг хүссэн. Үүний дагуу Ц.Энхтүвшин дарга бас Америкийн Нэгдсэн Улсын элчин сайдтай холбогдсон билээ. Элчин сайдаас бол албан бичиг ирсэн. Тэр бичгээ нааш нь өгчих үү? танд сая өгсөн үү?

Э.Мөнх-Очир: - Түрүүн би наана чинь үлдээсэн. Наана чинь байгаа.

Р.Гончигдорж: - Ц.Энхтүвшинд хаяглаж Америкийн Нэгдсэн Улсын Элчин сайд Жонатан С.Эдлтон бичиг ирүүлсэн байдаг. Энэ бичигтээ бол сүүлийн хэдэн 7 хоногт Америкийн Нэгдсэн Улс энэ снайпер бэлтгэх үйл ажиллагаанд оролцсон тухай асуудлаар хэд хэдэн мэдээллүүд гарлаа. Би юуг баталж хэлэх вэ гэхээр зэрэг Америкийн Нэгдсэн Улс Монголын цэргүүдийг снайперын курст бэлтгэх болон бэлтгэхээр төлөвлөж байгаа тийм  ямар нэгэн сургуулилтын үйл ажиллагаа байхгүй гэдгийг мэдэгдье гэсэн ийм бичгийг ирүүлсэн юм. За энэ бол ач холбогдолтой зүйл гэж үзэж байгаа. Нөгөө талаас нууцтай холбоотой, энэ утгаараа бол Ж.Энхбаяр сайд Гадаад бодлого, аюулгүй байдлын байнгын хороон дээр санаатайгаар худал мэдээллийг өөрийгөө хамгаалах зорилготойгоор ирүүлсэн явдал нь бол Улсын Их Хурлын гишүүний өнөөдөр бид ёс зүйгээр ярьдаг хэмжээнд байна даа. Бусад газар бол Байнгын хороон дээр тангараг өргөж, зөвхөн үнэнийг илэрхийлнэ гэж тэгээд Байнгын хороон дээр ялангуяа Гүйцэтгэх эрх мэдлийн талаас ажил хариуцсан хүн худал мэдээлэл өгвөл шууд хуулийн хариуцлага хүлээдэг ийм хариуцлага бий л дээ. Энийг бас онцолж тэмдэглэе гэж бодож байна. Нууцтай холбоотой асуудал дээр нууц задруулаагүй гэдэг асуудлаар Ж.Энхбаяр сайд өөрөө Тагнуулын Ерөнхий газарт хандсан юм шиг байгаа юм. Тэрэнтэй нь холбогдуулж мөн Тагнуулын газрын дарга Р.Болд хариугаа ирүүлсэн. Энэ хариундаа бол Улсын нууцыг задруулсан эсэх тухай асуудал дээр би нэг онцолж хэлэх нэг л зүйл байгаа юм. Энэ Жанжин штабын 2010-2011 оны сургуулийн жилийн сургалтын бэлтгэлийг үндсэн арга хэмжээний төлөвлөгөө гэж, би цааш нь дэлгэрүүлж уншихгүй.. Энэ бол би өөрөө нууц гэдэг  учраас нууцыг  ахиад энд бол хэвлэл мэдээллийн өмнө задлах хэлбэрээр уншмааргүй байна. Энэ нь байгууллагын нууцын тухай, байгууллагын хамгаалалтад байх, байгууллага нууцаа хамгаалах журмыг холбогдох хууль, тогтоомжид нийлүүлэн өөртөө тогтоож, мөрдөнө гэж заасны дагуу байгууллагын нууцад хамаарч байна. Гэтэл байгууллагын нууцад хамаарах дээрх мэдээллийг Зэвсэгт хүчний Жанжин штабын даргын тушаалд нууцлаагүй илээр гаргасныг Батлан хамгаалахын сайд тараасан материалд ашигласан байна гэж. Өөрөөр хэлбэл энэ дээр би бол өөрийгөө зөв байсан гэдгийг батлах зүйл байгаа юм. Яагаад гэвэл энэ бол нууцад  хамаарна. 

Гэхдээ нууцад хамааруулах мэдээллийг тушаалдаа илээр гаргасныг Батлан хамгаалахын сайд сайн ашиглажээ гэж. Тийм учраас энэ бол нэгэнт Батлан хамгаалахын сайд өөрөө ямар мэдээлэл нууцын түвшинд байх вэ гэдэг асуудлыг мэдэх тийм түвшинд  энэ Жанжин штабын материалуудтай харьцах ёстой. Тийм хүн байсаар байтал бол энэ байгууллагын нууцын зэрэглэлд хамаарах ёстой, ийм баримт бичгийг дэлгэж нийтэд тавьсан асуудал нь бол тэр бичиг дээр заавал одоо нууц гэсэн тамга дарагдсан, дарагдаагүйгээр ойлгогдох ийм баримт бичиг юм. Тийм учраас энд бас нууц задруулсан үйл ажиллагаа болсон байна. Хэдийгээр миний асуултад Засгийн газраас ирүүлсэн хариу нь сайдаа хамгаалах тэр бүрэн уур амьсгалаар ирүүлсэн. Ийм зүйл болсон. Энийг би Байнгын хороондоо мэдээлье.

Э.Мөнх-Очир: - За Р.Гончигдорж гишүүний асуултын хариултын танилцуулгыг авлаа бид нар. За ингээд хоёрдугаар асуудалдаа орох уу? 33.9-өөр бол асуултыг бол Байнгын хороонд танилцуулна гэж байгаа. Ингээд л болоо. Та тодорхой арга  хэмжээ авъя гэвэл бол хүсэлт тавих ёстой байсан. Бид нар энийг чинь хоёр  долоо хоног яриа биз дээ, заавал тэрийг асууж яадаг юм. Дэг дээр бол асуулт тавина, хариулна, танилцуулга дээр тийм юм байхгүй. Тийм болохоор угаасаа асуух ч хүн байхгүй байх шиг байна. За Р.Гончигдорж гишүүнд баярлалаа. 

Р.Гончигдорж: - Байнгын хороонд даргаа би Байнгын хороонд ганцхан асуудал хэлчихье гэж бодсон юм. Ер нь бол цаашдаа Улсын Их Хурлын дэгийн тухай хууль, Улсын Их Хурлын тухай хууль, Улсын Их Хурлын гишүүний бүрэн эрхтэй холбогдсон хуулиудад энэ Байнгын хороон дээр ажил хариуцсан албан тушаалтнууд мэдээлэл өгөхдөө худал мэдээлэл өгсөн байх юм бол  албан тушаалаас нь огцруулах хүртэл арга хэмжээ авдаг тийм хариуцлагыг бол, албан тушаалаас нь огцруулах тухай асуудлыг Байнгын хорооноос холбогдох байгууллагад нь шууд тавьдаг, эсхүл Улсын Их Хурлаас томилогдсон албан тушаалтан байвал Улсын Их Хурлын удирдлагад Байнгын хорооны нэрийн өмнөөс тавьдаг ийм хариуцлагыг бий болгож байж өнөөдөр Байнгын хорооны хуралдаан дээр албан тушаалтнаас мэдээлэл авдаг байхгүй бол ерөөсөө зөвхөн энэ Ж.Энхбаяр сайдын энэ худал мэдээлэл төдийгүй, энэ худал мэдээллийг яагаад би асуудал тавьсан гэвэл олон улсын харилцаа, Батлан хамгаалах салбарт хамтын ажиллагаа, олон улсын хооронд элдэв стратегийн түншлэлийн хардалт сэрдэлтийн түвшин бий болж болзошгүй учраас энэ асуудлыг тавьсан. Харин би асуулт тавьсны ачаар бол Америкийн Нэгдсэн Улсын Элчин сайд ч албан ёсоороо ийм зүйл байхгүй гэдгээ илтгэсэн. Энэ бол тэр харилцааг бол зогсоож чадсан ийм асуудал. Нөгөө талаас бол  манай Аюулгүй байдал, гадаад бодлогын байнгын хороо бол Төрийн нууцын хадгалалт, хамгаалалттай холбоотой асуудал манай Байнгын хорооны эрхлэх асуудал мөн. Энийг бид нар Тагнуулын Ерөнхий газраар дамжуулж эрхэлдэг. Тийм учраас ер нь бол энэ удаа амжихгүй байх. Дараагийн Их Хурлаас бол ер нь энэ нарийн байгууллагууд томъёоллыг Гадаад харилцааны яам, Батлан  хамгаалах яам, Сангийн яам, Монголбанк энэ газрууд дээр ерөөсөө энэ нууцын хуулийг  хэрхэн хэрэгжүүлж байна вэ гэдэг дээр томоохон хэмжээний шалгалтыг бол явуулах шаардлагатай. Тухайлбал  Жанжин штабын байгууллагын нууцад хамаардаг тэр бичгийг дээр нь нууцлал гэж бичээгүйтэй холбогдуулж энэ өөрөө задарч байгаа байхгүй юу. Ингэхээр зэрэг албан тушаалтнууд сугараад үлдчихдэг, эрх ашиг гэж цаана байдаг Монгол Улсын, хамгаалах ёстой нууцаа хамгаалж байдаг. Тэр эрх ашиг хөндөгдөж эзэнгүй үлддэг ийм байдал байгаа байхгүй юу. Энэ юу гэхээр Байнгын хороо нэг тайлан бичдэг дээ энэ бүрэн эрхийн хугацаан дахь, тэрэн дээр тусгаж дараагийн бүрэн эрхийн хугацаанд бол энэ арга хэмжээнүүдийг авах нь зүйтэй гэж оруулъя. 

Хоёр. “Авлигын эсрэг олон улсын академийг олон улсын байгууллага болгон үүсгэн байгуулах тухай хэлэлцээр”-т нэгдэн орох тухай (зөвшилцөх)
Э.Мөнх-Очир: - За авах нь зүйтэй гэж оруулъя, за баярлалаа, ойлголоо. Бид нар бол Нууцын хуулийг бол бас эргээд харъя гэж зөндөө ярьсан. Арай амжаагүй байгаа. Тийм болохоор энэ танилцуулгатай холбогдуулаад ярьж байгаа Р.Гончигдорж гишүүний асуудлыг эрх биш цаашид манай Тамгын газрынхан, Байнгын хорооны ажлын албад тэмдэглээд авна биз. Ийм асуудал байдаг гэдгийг. Цаашид бол нэр дэвшиж байгаа гишүүд маань орж ирэх парламент маань энэ дээр анхаарна биз дээ. За ингээд баярлалаа Р.Гончигдорж гишүүнд. За хоёрдугаар асуудал “Авлигын эсрэг олон улсын академийг олон улсын байгууллага болгон үүсгэн байгуулах тухай хэлэлцээр”-т нэгдэн орох тухай зөвшилцөх асуудал байгаа. За ингээд ажлын хэсгийг Г.Занданшатар сайд, ажлын хэсгийг оруулаарай. Гадаад харилцааны сайд Г.Занданшатар танилцуулна. Энэ С.Оюун гишүүн хаачив? Гадаад харилцааны яамны Гэрээ, эрх зүйн газрын дэд захирал А.Төмөр, Авлигатай тэмцэх газрын Урьдчилан сэргийлэх, соён гэгээрүүлэх хэлтсийн дарга Д.Дуламсүрэн ажлын хэсэгт орсон байна. За Г.Занданшатар сайд танилцуулах юм.

Г.Занданшатар: - За Байнгын хорооны дарга, эрхэм гишүүд ээ Олон улсын эрүүгийн цагдаагийн байгууллага, Интерпол, Европын залилангийн гэмт хэрэгтэй тэмцэх алба зэрэг байгууллагын тусламж дэмжлэгтэйгээр Нэгдсэн Үндэсний Байгууллагын Мансууруулах бодис, гэмт хэргийн алба болон Бүгд Найрамдах Австрали улсын Засгийн газар нь Авлигын эсрэг олон улсын академийг 2010 оны 9 дүгээр сарын 2-ны өдөр Вена хотод албан ёсоор байгуулсан  юм. Энэхүү академи нь Нэгдсэн Үндэсний Байгууллагын Авлигын эсрэг конвенцид заасны дагуу Авлигын эсрэг сургалт судалгаа, харилцаа хамтын ажиллагаа, Авлигаас урьдчилан сэргийлэх нийгмийн соён гэгээрүүлэх үйлсийг түгээн дэлгэрүүлэх, Авлигатай тэмцэх чиглэлээр сургалт зохион байгуулах, Авлигатай тэмцэх сургалт, судалгаа, харилцаа хамтын ажиллагааг олон улсын хэмжээнд хөгжүүлэх үндсэн зорилготой болно. Тус академи нь Төрийн болон хувийн хэвшлийн салбар, орон нутаг, бүс нутаг дахь болон олон улсын хэмжээнд үйл ажиллагаа явуулдаг бүх төрлийн байгууллагатай хамтран ажиллах юм. Тус академи 2010 оноос эхлэн авлигын эсрэг богино хугацааны сургалт зохион байгуулж эхэлсэн бөгөөд 2011 оноос сургалтын хөтөлбөр болон бусад үйл ажиллагааг бүрэн хэмжээгээр эхлүүлээд байна. Монгол Улс тус академид олон улсын статус олгох тухай хэлэлцээрт нэгдэж, цаашид үйл ажиллагаанд нь идэвхтэй оролцсоноор авлигаас урьдчилан сэргийлэх, авлигын эсрэг олон нийтийн соён гэгээрүүлэх, авлигын гэмт хэргийг илрүүлэн шийдвэрлэх чиглэлээр мэргэжилтнүүдийг сургах, дотно сургалтад хамруулах, техникийн туслалцаа авах, мэдээлэл солилцох зэргээр үр дүнтэй хамтран ажиллах боломж нээгдэж, авлигатай тэмцэх ажлын үр дүн, өгөөж сайжрах болно гэж үзэж байна. Ийм энэхүү асуудлыг хэлэлцэн, зохих шийдвэр гаргаж өгөхийг хүсье.

Э.Мөнх-Очир: - За сайдад баярлалаа. Төсөл танилцуулгатай холбогдуулан асуулт асуух гишүүд Я.Батсуурь гишүүн.

Я.Батсуурь: - За энэ манай улс сүүлийн 20 гаруй жилийн хугацаанд олон олон улсын байгууллагад элсэж байгаа л даа. Тоогоор бол их олон болсон байх ёстой. Манайханд нэг дутагдал байдаг. Оръё гэж элсэж орчихоод, орсон хойноо тэндээ санаачлагатай үйл ажиллагаа явуулдаггүй. Төсөл хөтөлбөр хэрэгжүүлдэггүй, юу хийдэг вэ гэхээр тэр байгууллагаас зохион байгуулдаг хурал хөтөлбөрт хэдэн дарга нар нь зардлаар оролцчихоод ирээд ажлаа  ч дүгнэдэггүй, тэрийгээ тодорхой арга хэмжээ ч авдаггүй ийм байдал их газар авсан. Энэ академийг энэ байгууллагад элссэнээр манайд ямар ашиг, тус байна вэ? Ямар хөтөлбөр төсөл хэрэгжүүлэх төлөвлөгөөтэй орж байгаа вэ? Гэсэн нэг асуулт байна.  

Хоёрдугаарт мэдээж энэ байгууллагын үйл ажиллагаа явуулахад санхүүжилтийг нь яаж зохицуулж байгаа вэ? Гишүүн орнууд, дэмжиж байгаа улсууд нь ямар санхүүжилт, татвар төлөх бэ гэсэн ийм 2 асуулт байна.

Э.Мөнх-Очир: - За Г.Занданшатар сайд.

Г.Занданшатар: - За ер  нь сүүлийн үед манай нэгдсэн орсон хэлэлцээр болон олон улсын байгууллагуудын чиглэлээр үйл ажиллагаанууд бол харилцан идэвхтэй явж байгаа хэлж болно. 2022 онд Нэгдсэн Үндэсний Байгууллагын Аюулгүйн зөвлөлийн байнгын бус гишүүний сонгуульд нэрээ дэвшүүлээд байгаа. Бэлтгэл ажлын төлөвлөгөө хангагдаад явж байна. 2014 онд Хүний эрхийн зөвлөлд нэрээ дэвшүүлээд байгаа. Хүний эрхийн зөвлөл бол Нэгдсэн Үндэсний Байгууллагын өндөр нэр хүндтэй байгууллагууд. Ер нь энэнээс өөр олон улсын байгууллагад сүүлийн жилүүдэд сонгогчдын боловсролыг дээшлүүлэх академиас бусад байгууллагад нэгдэн орсон асуудал сүүлийн үед шийдэгдээгүй. Өмнө нь давхар татварын гэрээ, бололцоотой бүх олон улсын хэлэлцээрүүдэд нэгдээд үйл ажиллагаа явуулахгүй юмнууд мэр сэр гарч байсныг үгүйсгэхгүй. Ялангуяа Азийн бүс нутагт гэхэд Тайландад төвтэй манай скафи үйл ажиллагаанд бид идэвхтэй оролцож байгаа. Энэ бол хэлэлцээр байгаа, үүсгэн байгуулах хэлэлцээрт нэгдэж байгаа. Энд нэгдэн орсноороо Монгол Улс авлигатай тэмцэх мэргэжлийн сургалтуудыг зохион байгуулах, авлигатай тэмцэхээс гадна нийгмийг соён гэгээрүүлэх, авлигыг жигших, авлигыг үл тэвчих нийгмийг уур амьсгалыг бүрдүүлэх олон улсын түвшний сургалтуудыг зохион байгуулах ийм бололцоонууд нээгдэж байгаа. Энэ хэлэлцээр бол энэ байгууллагад олон улсын статус олгож байгаа хэлэлцээр байгаа юм. Энэ үйл ажиллагаанд цаашид идэвхтэй оролцсоноор бол авлигаас урьдчилан сэргийлэх, авлигын гэмт хэргийг илрүүлэн шийдвэрлэх чиглэлээр мэргэжилтнүүдээ Авлигатай тэмцэх газрынхаа ажилтнуудыг сургах, давтан сургалтанд хамруулах, улмаар техникийн туслалцаа авах, мэдээлэл солилцох зэргээр үр дүнтэй хамтран ажиллах бололцоонууд нээгдэнэ гэж үзэж байгаа. Энэ байгууллагад нэгдэн орсноор, энэ гэрээнд нэгдэн орсноор санхүүгийн үүрэг бол шууд хүлээхгүй. Гэхдээ гишүүн орнууд сайн дурын үндсэн дээр хувь нэмэр оруулж болно. 

Э.Мөнх-Очир: - За болсон уу? Я.Батсуурь гишүүн тийм ээ, за баярлалаа. Ингээд санал хэлэх гишүүд байна уу? Н.Ганбямба, Н.Энхболд, Я.Батсуурь гишүүн. За Н.Ганбямба гишүүн.

Н.Ганбямба: - За олон байгууллагад элсдэг, элсэж байгаа нь үнэн. Ерөнхийдөө тийм шүүмжлэл байдаг. Халим байхгүй байж халимны конвенцид хүртэл элсэж байсан ийм орон. Тэгэхээр дэндүү олон юунд элсэж байна, үр ашигтай, ашиггүй олон байгууллагуудад элсэж байгаа тухай энэ шүүмжлэл бол ортой шүүмжлэл. Олон жилийн юмыг ярьж байгаа юм шүү би. Энэ сүүлийн 20-иод жилд ер нь буруу дуулахгүй бол гэгчээр баахан конвенци, олон улсын байгууллагад элсдэг. Гэхдээ бид нар татвараа төлөх, хөнжлийнхөө хэрээр хөлөө жийх ийм хэмжээндээ үр ашигтай хамгийн ач холбогдолтой ийм байгууллагад элсэх нь зүйтэй. Харин би энэ өнөөдрийн энэ байгууллагыг бол их ач холбогдолтой гэж үзэж байгаа юмаа. Авлигын эсрэг олон улсын академийг олон улсын байгууллага болгон үүсгэн байгуулсан тухай хэлэлцээрт манайхан элсчих юм бол бид нар энэ авлигын эсрэг энэ айхтар том хорт хавдартай тэмцэж байгаа орны хувьд ямар ч байсан энэ талаар сургалтууд авах, энэ талаар ер нь соён гэгээрүүлэх ажлуудын цагаан толгой заалгаж эхлэхээс авахуулаад асар том ажлууд байгаа юм. Тийм учраас өнөөдрийн хэрэгтэй, хэрэггүй олон байгууллагуудтай харьцуулахын аргагүй чухал юм бол энэ олон улсын академи, авлигын эсрэг олон улсын академи болгон өргөжүүлсэн гэрээ хэлэлцээр байгаа юм л даа. Олон улсын байгууллага болгосон тухай. Энд манай Монгол орон элсэх юм бол бид бас нэг авлигын эсрэг яг нарийн тэр технологиудыг мэдэж авах, авлигын эсрэг хийх нарийн тэр технологи, нова хавнуудыг мэдэж авч, бид ер нь ямаршуу хэмжээнд соён гэгээрүүлэх ажлыг хийх юм бэ гэдэг асуудлыг тавихгүй бол олон улсын шинжээчдийн дүгнэлтээр аймар дүгнэлтүүд гардаг. Монголд бол Монгол Улсынхаа төлөө энэ олон нийтийн эрх ашгийн төлөө амбиц бараг байхгүй шахуу ерөөсөө янз янзын бүлэглэлүүд бизнесийн амбиц нь давамгайлсан ийм аймшигтай тохиолдолд хамгийн гол сэдэв бол авлигын эсрэг ёстой ямар л конвенци, олон улсын байгууллага байна, энд элсэхэд бэлэн байна гэж хэлмээр байна.

Э.Мөнх-Очир: - За Н.Ганбямба гишүүнд баярлалаа. Н.Энхболд гишүүн. 

Н.Энхболд: - Энэ конвенцид нэгдэж орох асуудлыг дэмжиж байгаа юмаа. Өнөөдөр манайд үйлчилж байгаа энэ авлигатай тэмцэх ажлыг зохион байгуулах, зохицуулалт хийж байгаа хууль, үйл ажиллагаа бол 2 үндсэн чиглэлтэй байгаа юм шүү дээ. Нэгдүгээрх нь хамгийн гол нь үндсэн хөтөлбөр, хууль гаргахдаа энэ олон нийтийн дунд авлигын эсрэг тэвчишгүй уур амьсгал бий болгох, тэдэнд мэдлэг олгох, соён гэгээрүүлэх, урьдчилан сэргийлэх ажил хийх нь маш чухал гэж тодорхойлсон байгаа. Манай ажлын гол агуулга нь тэндээ байгаа. Мэдээж нэгэнт авлигатай тэмцэх байгууллага, хүчний байгууллагын хувьд гарч байгаа хэргүүдийг шалгах, мөрдөх, байцаах, илрүүлэх, хариуцлага тооцох юм нь бол чухал. Гэхдээ анх манай энэ ажлын гол агуулга нь бол ерөөсөө нийгмийн дунд ийм уур амьсгал бий болгоё, хүмүүсээ, иргэдээ ч тэр авлигад өртөж болзошгүй байгууллагуудын албан хаагчдыг ч тэр урьдчилан сэргийлэх, сургалт явуулах, соён гэгээрүүлэх ажилд илүү хамааруулж байх ийм зорилготой. Энэ талаар Засгийн газраас шийдвэр гараад Авлигатай тэмцэх  газартай жил болгон уламжлал болгон зохион байгуулаад яваад байгаа ажлууд бий. Хэрэв энэ ажлаа илүү идэвхтэй хийвэл бид нар хэдэн жилийн дараагаас удахгүй үр дүн нь гараад, үнэхээр  энэ тэвчишгүй уур амьсгал бий болно гэдэг бол өөрөө авлигын энэ эх суурийг таслан зогсооход онцгой чухал ач холбогдолтой юм байгаа юм. Энэ академийн гол үүрэг бол ийм сургалт, соён гэгээрүүлэх ажил юм байна лээ. Сая гэрээнийх нь заалтуудыг нэлээн сайн уншиж үзсэн. Бидэнд ийм дутагдаж байгаа зүйлүүд, мэдэхгүй, чадахгүй зүйл ч байна,  авлигагүй шахуу гэгддэг орнуудын урд нь хэрэгжүүлж ирж байсан туршлага, одоо хийж байгаа ажлын сурч аваад энэ чиглэлийнхээ ажлыг хийх бол мөрдөх, баривчлахаасаа дутуугүй ач  холбогдолтой ажил гэж явж байгаа. Энэ чиглэлээр энэ конвенцид  нэгдэж орж, энэ академийн үйл ажиллагааг дэмжиж, хамтарч оролцсоноор бидэнд хэрэгтэй гэж бодож байна. Энэ агуулгаар нь энэ конвенцид нэгдэж орох асуудлыг, энэ хэлэлцээрийг дэмжих асуудлыг зөв гэж бодож байна.

Э.Мөнх-Очир: - За Н.Энхболд гишүүнд баярлалаа. Я.Батсуурь гишүүн.

Я.Батсуурь: - За энэ авлигатай тэмцэх асуудал бол үнэхээр манай улсын хамгийн чухал төр засгийн зорилтын  нэг болоод байгаа л даа. Энэ дээр бол манайхан жаахан дургүйд хүчгүй маягаар их хойрго хандаж ирсэн. Олон улсын авлигын эсрэг конвенцид нэгдэх гэж өчнөөн юм болж, өчнөөн жил болов. Авлигатай тэмцэх газар байгуулаад хэдэн жил унтуулав. Одоо тэгээд тэр нэг үйл ажиллагаагаа идэвхжүүлээд, энэ авлигачдын томоохон төлөөллөөс нь барьж аваад хариуцлага тооцох гэхээр зэрэг манай улс төрчид юу гэж байна вэ гэхээр зэрэг шинэ үеийн хэлмэгдүүлэлт эхэллээ гэж үйл ажиллагааны эсрэг зориуд ийм кампанит ажил явуулаад эхэлж байгаа юм. Авлигатай тэмцэх зорилгоор бид нар ашиг сонирхлын зөрчлийн тухай хуулийг өчнөөн юм, 2 жил тойрон болж байж чүү  ай нэг батлуулсан. Ер нь бол 10 жилийн өмнө авлигатай тэмцэх асуудал бараг моодонд ороод, дарга нар  нь авах ёстой юм шиг доод улсууд нь өгөх ёстой юм шиг иймэрхүү бодол бараг нийгэмд тогтчихсон байсан шүү дээ. Одооноос жаахан авлигыг жигшиж, авлигачид нь айдаг, ичдэг болж эхэлж байна. Энэтэй нь тэмцэхээр зэрэг хэлмэгдүүлэлт болж байна, шинэ хэлмэгдүүлэлт болж байна гэсэн ухааны юм яриад байдаг. Тэгэхээр энэ авлигын эсрэг тэмцлийг идэвхжүүлэхэд бол энэ гэрээнд нэгдэх нь туйлын чухал юм. Үүнийг бол бүрэн  дэмжиж байна. Хамгийн гол нь орсон хойноо би түрүүн хэлсэн, олон улсын байгууллагад оръё гэж орчихоод, орсон хойноо манайх гишүүний хувьд олигтой юм санаачилж хийдэггүй, зөвхөн  гишүүн нэр зүгээд л явдаг. Тэгэхээр байгууллагад орсноор манай холбогдох байгууллагууд нь жаахан идэвхтэй ажиллаад, дотор нь төсөл, санаачлага аваад, хурал зөвлөгөөн зохион байгуулаад, ингээд явах нь зүйтэй шүү гэдгийг эцэст нь хэлье. 

Э.Мөнх-Очир: - За гишүүдэд баярлалаа. Ер нь бол бүгд дэмжье гэж байгаа юм байна. Энэ академид бол хамтарч орсондоо бид зөвхөн Я.Батсуурь гишүүний яриад байгаа хэлмэгдүүлэлт гэж байгааг яаж ойлгох вэ гэдгээсээ илүү ондоо юм сурна л даа. Юу гэхээр манай хуулийн байгууллагынхан маань сургалтад хамрагдсанаар цаашид аль нь авлига юм, аль нь юу юм бэ гэдгээ ялгаж, салгадаг болох байх. Одоогийн байдлаар бид нар мэдэж байгаа. Авлигатай тэмцэх газар таны хэлж байгаагаар сайн ажиллаж байгаа боловч, прокурорын байгууллага, шүүхийн байгууллага бол энэ бол төдийлэн ойлгохгүй явж байгаа. Захиалгатай үйл ажиллагаа явж байгаа, тэрийг бол бид бүгд харж байгаа. Тийм болохоор энэ байгууллагад элсэх нь зүйтэй юмаа гэдэг дээр гишүүдийн саналыг дэмжиж байна. За баярлалаа. Ингээд санал хураалт явуулъя. “Авлигын эсрэг олон улсын академийг олон улсын байгууллага болгон үүсгэн байгуулах тухай хэлэлцээр”-т нэгдэн орох асуудлыг дэмжье гэсэн гишүүд саналаа өгнө үү?

13-аас 11. 

Э.Мөнх-Очир: - Р.Амаржаргал гишүүн?

13-аас 12.

Э.Мөнх-Очир: - Дэмжихгүй байгаа юм болов уу гэж гайхлаа. За баярлалаа. Уг асуудлыг Я.Батсуурь гишүүн нэгдсэн хуралдаанд танилцуулъя. Засгийн газарт хүргүүлнэ, уучлаарай тийм байна. Ингээд өнөөдрийн асуудал дууслаа. Баярлалаа нэгдсэн чуулгандаа орно уу.

Хуралдаан 10 цаг 40 минутад өндөрлөв.

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ

